Коми Республикаын вöрса пöжаръяс серти серпасыс бурмис.
Та йылысь висьталiс талун Коми Республикаын Россияса МЧС медшöр веськöдланiнса начальник – виччысьтöм лоöмторъяс кузя республиканскöй комиссияса веськöдлысьöс вежысь Олег Мануйло селекторнöй сöвещание вылын.

Талун дiнмуын сотчö Удора районын 90 гектар пасьта öти пöжар. Бисö кутöма паськалöмысь. Сы вылö видзöдтöг, мый республикаын ставнас серпасыс лоис бурджык, водзö колö уджавны тадзи жö ёна.

Коми Республикаса гидрометеорология да вöр-ва мониторинг шöринса начальник Олег Козеллöн юöр серти матысса кадö лунвыв районъясын температураыс кыптас +30..+35 градусöдз.

Олег Мануйло казьтыштiс, мый республикаса Юралысь Вячеслав Гайзер тшöктiс муниципальнöй районъясса юралысьяслы аслыныс видзöдны, кыдзи нуöдсьö öзйöмъяс кусöдöм кузя удж.

«Миянлы оз ковны тiян кыпыд висьтасьöмъяс сы йылысь, кымын йöз да техника тi дасьöсь кыпöдны коланлун дырйи. Кыдзи петкöдлö олöмыс, наысь сöмын 20-30 прöчентыс вермöны кусöдчыны, сiдзкö, тiянлы колö бура артыштны техникалысь да йöзлысь дасьлунсö», - висьталiс Коми Республикаын Россияса МЧС медшöр веськöдланiнса начальник.
Виччысьтöм лоöмторъяс кузя республиканскöй комиссияса веськöдлысь Константин Ромадановлöн тшöктöм серти О.Мануйло корис Кулöмдiн, Емдiн, Чилимдiн, Изьва, Койгорт, Луздор, Сыктывдiн, Удора районъясса, а сiдзжö Сыктывкарса, Воркутаса, Интаса, Печораса юралысьясöс гижöмöн юöртны нелючкияс йылысь, кутшöмъяс лоисны пöжаръяс кусöдiгöн.
